
Bentiaraq Ottosen  

Inatsisartunut ilaasortaq, Atassut 

  

 

§ 37 naapertorlugu apeqquteqaammut immikkut aningaasaliissutit pillugit nr. 

244/2024-mut akissuteqaat  

 
 
 
Asasara Bentiaraq Ottosen, 

 

Inatsisartut suleriaasiat naapertorlugu apeqquteqaateqarninnut qujanaq. Ataani 
akissuteqassaanga.    
 
 

 
1. Danmarkimi kalaallit ilinniartut immikkut ittumik sullinneqartarnerat 

pillugu periarfissat suut atorneqarpat?? 

Akissut:   

”Immikkut aningaasaliissutit” Namminersorlutik Oqartussat ilinniagaqarnersiutit pillugit 

Inatsisartut inatsisaanni nr. 12 22. november 2011-meersumi, ilinniagaqarnersiutit pillugit 

Inatsisartut inatsisaata allanngortinneqarneranik Inatsisartut inatsisaanni 

allanngortinneqartut aamma ilinniagaqarnersiutit pillugit Namminersorlutik Oqartussat 

nalunaarutanni nr. 9 19. juli 2017-imeersumi (ilinniagaqarnersiutit pillugit nalunaarut) 

malittarisassat apeqquteqaateqarnermi pineqartut ilimagineqarpoq. 

 

Ilinniagaqarnersiutit pillugit inatsimmi § 14, imm. 2-mi allassimavoq immikkut 

aningaasaliissutit tassaasinnaasut, akiliunneqarluni angalanerit, inissinneqarnermut 

aningaasartuutit akilerneqarneri, inissinneqarnermut aningaasartuutinut akiliigallarnerit, 

angallassinermut aningaasartuutinik matussusiinerit, pisattanik assartuinerit, 

ilinniagaqarnermut akiliutit, katsorsartinnermut aningaasartuutit, atuakkanut 

aningaasartuutit, kalaallisut ilinniarluni peqataanermut aningaasartuutit, bussinut 

qimuttuitsunullu kortinut tapiissutit, pisariaqartumik immikkut atuartinneqarnermut 

aningaasartuutit aamma Kalaallit Nunaanni avataanilu ilinniakkamut 

attuumassuteqartumik ilinniarfimmi allamiikkallarneq.  

 

Aammalu Danmarkimi ilinniakkat suut tapiiffigineqarsinnaanersut ilinniagaqarnersiutit 

pillugit nalunaarummi allassimapput. Taakku assersuutitut ilinniakkap aallartinnerani 

illoqarfimmut ilinniarfeqarfimmut angalanerusinnaapput, ilinniakkamik 

naammassinninnermi taamaatitsinermilu angerlarluni angalanerusinnaapput, 

taakkununnga ilaallutik ilinniakkamik taamaatitsigallarneq, Kalaallit Nunaannut 

ukiumoortumik feriernermi angalaneq, ilaquttani qaniginerpaasani pinartumik 

napparsimasoqarnerani toqusoqarneraniluunniit angalaneq, ilinniakkamut tunngatillugu 

allami najugaqarneq aamma soraarummeeqqinnermi imaluunniit napparsimaneq 

peqqutigalugu immikkut soraarummeeriartornermi angalaneq. Kiisalu nakorsanit 

allagartalikkanut nakorsaatinut aningaasartuutit matussuserneqarsinnaanerat ilaavoq, 

aamma nakorsanit katsorsaanerit naatsorsuutigineqanngitsumillu kigutinik suliaqarnerit 

immikkullu ilinniartitsinerit matussuserneqarsinnaallutik, ilinniakkanilu qaffasinnerusuni 

ilinniartut atuagaannut il.il. tapiissuteqartoqarsinnaavoq.   . 

  
 

 
2. Danmarkimi immikkut ittumik ilinniartunut sullissisarnerup qanoq 

eqaallisarsinnaaneranik Naalakkersuisut suut pilersaarutigaat?  

Akissut:  
Ilinniagaqarnersiuteqartitsisinnaanermut periarfissat Naalakkersuisut pingaarnertut 
nalilerpaat, Inatsisartuni aamma naalakkersuinikkut suleqatigiinnissamik 
isumaqatigiissutini assigiinngitsuni, naak killeqanngitsunik isumalluutinik 
pigisaqartoqanngikkaluartoq, Inatsisartuni suleqatigiinnissamillu isumaqatigiinnerni 
assigiinngitsuni Danmarkimi kalaallinut ilinniartunut periarfissat pitsaasut 
pilersinneqarsinnaasimapput.  

 

Pitsaanerpaamik Danmarkimi ilinniakkamik aallartitsisinnaaneq 

naammassisaqarsinnaanerlu qulakkeerniarlugu ilinniagaqarnersiutit pillugit 

malittarisassat aaqqiiffigineqarnissaat pisariaqartinneqarnersoq ilinniartut kattuffii 

Kalaallillu Illuioqaloqatigalugit Naalakkersuisut ingerlaavartumik nalilertarpaat.  

 
 

3. Kalaallit Illuinik suleqateqarneq ilinniartunullu sullisineq qanoq 

pitsanngorsarneqarsinnaanersoq pillugu pilersaarut qanoq ittoq 

atorneqarpa?  

Akissut:   

Danmarkimi ilinniartut kalaallit pillugit Kalaallit Illuisa Kalaallit Nunaanni 

ilinniagaqarnersiutinik ingerlatsinerat Kalaallit Illuisa aamma Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoqarfiup 

isumaqatigiissuteqarnerisigut pisarpoq, isumaqatigiissutillu maannakkut atuuttup 

nutarsarneqarnera suliarineqarpoq. Ilinniakkat Danmarkimi ingerlanneqartut tamatigullu 

nunatsinni sungiusarluni suliffittaqartut Kalaallit Illuisa 2024-mi ingerlanneqarnissaat 

isumagilerpaat.   

 

Aammalu Kalaallit Illuisa ilitsersuisut ukiumut marloriarlutik ataatsimiinneranni 

Naalakkersuisoqarfik peqataasarpoq, ingerlaavartumillu Kalaallit Illuisa 

isumaqatigiissummi suliassanik taaneqarsimasunik isumaginninnerat nalilersortarlugu, 

aamma Suleqatigiit qulequttani sammineqartuni ataatsimiissuteqarneranni. 

Kiisalu nalunaarutinik allannguuteqarnissaq pillugu tusarniaanerni assigisaannilu Kalaallit 
Illui peqataatinneqartarput, tamatumalu qanittumik oqaloqatigiinneq suliaqartut 
akimorlugit ataqatigiissaarineq qulakkeertarpaa.  

Ilinniagaqarnermi tamarmi ilinniartup taperserneqarnissaanut tunngatillugu Kalaallit Illui 
aamma pingaartutut inissisimapput – qinnuteqarnermit naammassinermut. Tassani 
ulluinnarni ikiorsiisarneq aamma ilinniakkamut tunngatillugu apeqqutit ilaapput, kiisalu 
qaammatikkaartumik katerisitsinikkut attaveqaqatigiittoqarnissaa aamma Facebook-imi 

gruppenik matoqqasunik pilersitsinissat isumagineqartarlutik.  
 

 

4. Kalaallit ilinniartunut isumaginninnikkut ingerlatsisarneq qanoq 

pitsaatigaa? 

Akissut:  

Kalaallit Illuinik atuisunik misissuineq Naalakkersuisoqarfiup aallartippaa, taassumalu 

2025-mi februarimi naammassineqarnissaa naatsorsuutigineqarpoq. Kalaallit Illuisa 

atorneqartarnerat misissuinermi qulaajarneqassaaq, ilaassallutillu ilinniakkamut 

tunngatillugu ilitsersuisarneq, isumaginninnikkut suliniutit, kulturi aamma siunertat allat. 

Tassani misissuinermi inernerit pigineqalerpata Kalaallit Illuisa kalaallinut ilinniartunut 

isumaginninnermi suliniutaasa nalilerneqarnerat allaatigineqassaaq.  
 
 
 
Inussiarnersumik inuulluaqqusillunga 
 
 
 
Aqqaluaq B. Egede 

 


